




ABSTRAKTI 
 

Ndotja e ambientit si shkak i transportit të automjeteve të udhëtarëve apo të mallrave 

respektivisht transportit rrugor renditet si njëra ndër shkaqet kryesore të ndotjes së ambientit. 

Automjetet të cilat përdorin lëndë djegëse dizel, benzine apo LPG e CNG, etj lirojnë gazra të 

dëmshme për ambientin në përgjithësi dhe konkretisht shëndetin e njerëzve.  Ndotësit 

atmosferikë janë përgjegjës për efektet akute dhe kronike në shëndetin e njeriut. Ndotja e ajrit 

është një problem madhor lidhur me shëndetin apo mjedisin, që prek vendet e zhvilluara dhe 

ato në zhvillim në gjithë botën. Sasia në rritje e gazrave dhe grimcave potencialisht të 

dëmshme po emetohen në atmosferë në shkallë globale, duke dëmtuar shëndetin e njeriut dhe 

mjedisin. Emetimet e automjeteve motorike janë njohur si një nga burimet kryesore të ndotjes 

së ajrit, veçanërisht në zonat shumë të urbanizuara në të cilat zakonisht formohen edhe 

kolona të mëdha të automjeteve siç është edhe rasti me qytet kryesore të Kosovës. 

Qëllimi i këtij hulumtimi është trajtimi i ndotjes së ambientit nga transporti rrugor, si dhe 

matjen e emetimit të gazrave të liruara nga automjetet me motor naftë (dizel), dhe në këtë 

mënyrë të kemi një pasqyrë të qartë sa i përket nivelit të ndotjes nga automjetet që marrin 

pjesë aktive në trafikun rrugor.  

Metodologjia e përdorur në këtë hulumtim është e tillë që me anë të shqyrtimit të literaturës 

dhe me anë të realizimit të matjeve të gazrave të liruara nga automjetet motorike, ndërtimit te 

modelit statistikor, analizës dhe diskutimit të rezultateve janë nxjerr tregues te sasisë se 

lirimit te gazrave te cilat pastaj janë krahasua me standardet vendore dhe ndërkombëtare 

lidhur me ketë çështje. Matjet janë realizuar në njërën nga qendrat e kontrollit teknik të 

automjeteve e cila është e licencuar nga autoriteti përgjegjës dhe e cila posedon pajisjet 

adekuate. Duke përdorur këtë qasje dhe metodologji kemi arritur  t’i përgjigjemi pyetjeve 

hulumtuese dhe vërtetimit apo jo të hipotezave të ngritura në këtë punim diplome të nivelit 

master. Numri i automjeteve që janë marre parasysh për trajtim  është 100 automjete të 

rastësishme të cilat janë paraqitur në  qendrën e kontrollit teknik të automjeteve. 

Nga ky numer i automjeteve, 77% prej tyre ishin automjete të kategorisë M1 kurse 23% ishin 

të kategorisë N1. Pjesa më e madhe e tyre i përkisnin prodhuesit Wolksvagen me 20% dhe 

15% prodhuesit Mercedes. Sipas vitit të prodhimit 44% e automjeteve ishin në mes të viteve 



2006 dhe 2009 pra kjo është edhe përqindja më e lartë. Sa i përket mirëmbajtjes së rregullt 

53% e automjeteve ishin jo të mirëmbajtura në rregull ndërsa 47% ishin të mirëmbajtura.  

Viti i prodhimit sipas analizës deskriptive të totalit prej 100 automjete sillej rreth Mean = 

5.4200 apo në mes të viteve 2005 – 2009. Ndërsa kilometrat e kaluara sillen rreth Mean = 

7.75 apo në mes të 200000-250000 km. Ndërsa mirëmbajta e rregullt kishte Mean = 1.53 që 

nënkupton se më shumë ka automjete të pa mirëmbajtura në rregull se sa që mbahen 

periodikisht me mirëmbajtje. Vlera “k-1” sillet rreth Mean = 6.57 apo në vlerat prej 1.5 deri 

në 2.00 si vlerë e matur nga opacimetri. Në këtë hulumtim gjithashtu është gjetur ndërlidhja 

në mes të vitit të prodhimit dhe vlerës “k-1”  e shprehur me vlerën e korrelacionit në vlerë 

negative prej -0.811 si dhe vlerën e signifikancës prej 0.000. Dhe nga kjo shohim që sa më të 

reja automjetet sipas moshës së tyre aq më të ultë janë vlerat e ndotjes së ambientit. 

Gjithashtu është gjetur që kemi një marrëdhënie pozitive në mes të variablave “kilometrat e 

kaluara” dhe vlera “k-1” me një korrelacion në vlerën prej 0.372 si dhe signifikantës në 

vlerën 0.000 duke nënkuptuar që sa më shumë të ketë një automjet kilometra të kaluara aq më 

të larta do të jenë vlerat e ndotjes së liruar nga shkarkimi i gazrave dalëse. Gjithashtu është 

gjetur që kemi ndërlidhje në mes të “mirëmbajtjes së mirë” dhe vlerës “k-1” apo që kemi një 

korrelacion pozitiv në vlerën 0.747 si dhe vlerën e signifikantës në vlerë .000, ku mund të 

kuptojmë që sa më të jo-mirëmbajtura automjetet aq më të larta janë vlerat e “k-1”. Apo 

anasjelltas sa më të mirëmbajtura të jenë automjetet aq më të vogla janë nivelet e shkarkimit 

të gazrave dalëse.Përveç ndërlidhjes së variables se pavarur dhe varibalave te varura, është 

kryer dhe ndërlidhja e plotë në mes të variablave të tjerë mes vete dhe është gjetur që “viti i 

prodhimit” ka një korrelacion negativ prej 0-.477 ne raport me “vëllimin e motorit” me vlerë 

signifikante në vlerën 0.000. Gjithashtu “viti i prodhimit” ka një korrelacion negativ me 

“kilometrat e kaluara” si dhe “mirëmbajtjen e rregullt” në vlerën 0-.446, respektivisht -0.620 

dhe vlerë të signifikantës 0.000. Nga kjo pra shohim që sa më të reja të jenë automjetet aq më 

pak kanë kilometra të kaluara dhe janë më të mirëmbajtura se sa automjetet e vjetra që kanë 

më pak mirëmbajte të rregullt. Gjithashtu me anë të metodës së regresionit linear të 

shumëfishtë është gjetur ndikimi i parametrave të tjerë në vlerën “k-1”, ku vlera e koeficientit 

β ne ekuacionin e regresionit për mirëmbajtjen është 2.398 ndërsa për “podometrin” apo 

“kilometrat e kaluara” është 0.238, ndërsa për “vitin e prodhimit” ka vlerë negative -1.004, 

me vlerat e siginifkantës 0.001 për mirëmbajtjen e rregullt dhe 0.000 për vitin e prodhimit. 

Nga këto vlera mund të themi që “mirëmbajtja e automjetit” është faktor kontribues në rritjen 

e vlerave të nivelit të ndotjes nga automjetet gjithashtu “kilometrat e kaluara” kanë ndikim në 



rritjen e nivelit të shkarkimeve të automjeteve kurse “viti i prodhimit” është faktor që ulë  

nivelin e ndotjes apo shkarkimeve gazrave dalëse nga automjetet. 

Në bazë të hulumtimit të kryer në QKTA- kemi arritur në përfundime që “viti i prodhimit”, 

“kilometrat e kaluara” të automjetit si dhe “mirëmbajtja e automjetit” kanë ndërlidhje 

signifikante me vlerat e “k-1”. Me anë të kësaj të gjeture kemi arritur të vërtetojmë se “viti i 

prodhimit” ose sa më i ri në moshë të jetë një automjet aq më pak liron ndotje ose anasjelltas. 

Në bazë të hulumtimit të realizuar është gjetur që vlerat e lejuara të ndotjes nga automjetet në 

bazë të metodologjisë së matjes në QKTA-të në Kosovë bazuar në vlerën e nxjerrë nga 

opacimetri apo parametri “k-1” automjetet nuk tejkalojnë vlerat e lejuara të ndotjes duke u 

bazuar ne Mean = 6.570, mirëpo është gjetur që 13% e automjeteve tejkalojnë vlerat mbi 3.0 

e që faktikisht ato nuk janë në harmoni me rregullat dhe normativat ligjore të lejuara për 

qarkullim në trafikun rrugor. Gjithashtu është gjetur që 13% e automjeteve tejkalojnë vlerat 

prej 2.5 “k-1”. E që edhe ky grup i automjeteve janë ndotës të ambientit. Pra rrjedhimisht 

konkludojmë që ndotës të ambientit që tejkalojnë limitet e përcaktuara në Kosovë nga mostra 

e automjeteve të testuara në bazë të hulumtimit ishin 26% e automjeteve. E gjetura tjetër në 

hulumtim është që në bazë të analizës së regresionit del se ndikim në rritjen e vlerës “k-1” 

kanë “mirëmbajtja jo e mirë”, “kilometrat e  automjetit” ndërsa në uljen e vlerës “k-1” ndikon 

vetëm “viti i prodhimit”. 

Rekomandimet e dala nga ky hulumtim janë: 

- Automjetet duhet të mirëmbahen me rregull në mënyrë që të mos jenë ndotës të 

ambientit. 

- Meqenëse numri i madh i kilometrave të kaluara ndikon që të kemi vlera të larta të 

ndotjes duhet që institucionet relevante të ndërruarin veprime konkrete në lehtësimin 

e importit të automjeteve me sistemin gazrave dalëse Euro 5 apo edhe më të avancuar. 

- Viti i prodhimit, ndikon në zvogëlimin e ndotjes nga automjetet pra sa më të reja në 

moshë ta kemi flotën e automjeteve në Kosovë aq më të ulët do ta kemi ndotjen e 

ambientit nga automjetet apo transporti rrugor. Dhe me këtë mund të themi se 

kufizimi i importit të automjeteve duhet të kenë ndërlidhje të drejtpërdrejtë me 

standardet Euro 5 apo 6 që të kenë ndërlidhje me vitin e prodhimit, pasi që nga mostra 

e testuar e automjeteve shihet mirë që viti i prodhimit ka ndërlidhje signifikante me 

nivelin e shkarkimeve të gazrave të dëmshme për shëndetin dhe ambientin.  

Fjalët kyçe:automjetet dizel,lirimi i gazrave, modeli  i regresioni linear,ndotja e ambientit.  


